
Umsögn Barnaheilla - Save the Children á Íslandi um tillögu til þingsályktunar um framkvæmdaáætlun á sviði barnaverndar 2023-2027
 
Barnaheill þakka fyrir tækifærið að fá að senda umsögn um ofangreint mál. 

Framkvæmdaáætlun sú á sviði barnaverndar sem hér er kynnt fyrir árin 2023-2027 nýtur stuðnings Barnaheilla og virðist stefna stjórnvalda í barnaverndarmálum vera í rétta átt að mati samtakanna. 

Samtökin vilja þó koma eftirfarandi athugasemdum á framfæri. Barnaheillum er afar brýnt að viðhorf til barna byggist ávallt á virðingu og mannréttindum þeirra sem tryggð eru í barnasáttmála Sameinuðu þjóðanna. 

Að mati Barnaheilla er erfið hegðun barns í langflestum tilfellum viðbrögð við neikvæðri upplifun þess í umhverfi sínu eða óraunhæfar kröfur lagðar á barnið sem það ræður einhverra hluta ekki við. Því þarf virðing gagnvart barninu alltaf að vera í forgrunni og hún ástunduð af heilindum. Hlusta þarf eftir því hvað það er sem barnið er að tjá þegar það festist í erfiðri, jafnvel hættulegri hegðun. 

Það er vissulega mikilvægt að stöðva hættulega hegðun hjá barni en barnið þarf að fá stuðning til að breyta hegðun sinni, með því að leiðrétta sig og fá djúpa hlustun og skilning á undirliggjandi ástæðum „hegðunarinnar“. 

Barnaheill vilja benda á að hugtakið „hegðunarvandi“ er neikvætt hlaðið og hætta er á ákveðinni stimplun að nota það. Hegðun barnsins er í flestum tilfellum ákall um aðstoð og því skipta viðbrögð þeirra fullorðnu sem eru í umhverfi barnsins öllu máli. Ekki er víst að barnið fái aðgengi að hlustun því fólk getur verið hrætt við „hegðunina“, en barn þarf aldrei eins mikið á þeim fullorðnu að halda, stuðningi og skilningi og þegar það sýnir þessa neikvæðu hegðun. Og þegar rætt er um hegðunarvanda barns, eins og þegar mál hafa þróast svo langt að upp er kominn „hegðunarvandi“ barns, þá er það líklega og oft vegna þess að aðstæður í lífi þess barns buðu ekki upp á nægilegan stuðning við barnið fyrr. Því er það fyrst og fremst ábyrgð hinna fullorðnu að snúa því við, barninu til hagsbóta. Vitanlega eru dæmi þess að barnið hefur orðið fyrir svo miklum skaða og því orðið sjálfu sér og öðrum svo hættulegt, að það þarf að ráðast í mjög takmarkandi aðgerðir. En það þarf alltaf að minna á að það þarf að sýna barninu virðingu. 

Heildarsýn Barnasáttmálans um rétt barns til að lifa og þroskast á besta mögulega hátt, rétt þess til tjáningar og um aðgengi að stuðningi ef það hefur orðið fyrir áföllum, þarf alltaf að liggja öllum ákvörðunum til grundvallar.

Barnaheill vinna að bættum mannréttindum allra barna og hafa Barnasáttmálann að leiðarljósi í störfum sínum. Samtökin leggja áherslu á að koma í veg fyrir ofbeldi gegn börnum og að komið sé fram af virðingu við öll börn, óháð stöðu þeirra og án mismununar. 

Verkefni Barnaheilla, Vinátta, Verndarar barna og Skoh! Hvað er ofbeldi? eru forvarnarverkefni sem geta gagnast til að sporna gegn því að afdrif barna verði með þeim hætti sem hér að ofan hefur verið lýst. 

